
ᎤᏔᏂᏓ ᎢᎾᏓ 

ᏇᏂ ᎤᏬᏪᎳᏅ ᏃᎴ ᎤᏑᏫᏒᎯ 

ᎡᏂᏙᏂ ᏧᏥᎶᏍᏔᏅ 

ᎺᎵ ᏧᏄᎸᎲᏍᎩ ᎤᏁᏍᏔᏅᎯ 

ᎡᎩᏂ ᎤᏬᏒᎾ ᎪᏪᎵ ᏧᏦᎳᏓ 

 

ᏐᏉ ᎢᏳᏩᎫᏗ ᏣᎵ ᏃᎴ ᏍᏗᏫ ᎠᎵᏍᏓᏴᏗ ᎤᏂᏓᎾᏂᎩᎡᏎᎢ. 

 

“ᎠᎩᏲᏏ,” ᎤᏛᏁ ᏍᏗᏫ. 

 

“ᎠᏯᏗᏍᏉ ᎠᎩᏲᏏ,” ᎤᏛᏁ ᏣᎵ. 

 

ᎠᏙᎯ ᏭᏂᎶᏎ, Ꮓ ᏗᏓᎾᏅ ᎢᏗᏣ.  ᎱᏂᎷᏣ ᏗᎦᎨᏓ ᏓᏂᏲᏱᏁᎮ.  ᏍᏈᏍᏗ ᎠᎵᏍᏓᏴᏗ 

ᎠᏂᏰᎮ, ᏙᎯ ᎢᏳᏅᏁ ᏃᎡ ᎤᎾᎵᏍᏓᏴᏗ.  ᎦᏚᎲ ᏩᏚᏂᏐᏤ, ᏍᏗᏫ ᎤᏤᎵ ᎦᎶᎯᏍᏗ ᎾᎥᏂ 

ᏭᏂᎷᏤ.  ᏭᏂᎷᏣ ᎭᎾ ᏣᎵ ᏕᎨᏯᏔᎲᏍᎬ ᎠᏍᏓᏱ ᎤᏙᎯᏎ.  ᎭᎾᏅᏂ, ᎦᎶᎯᏍᏗ ᎠᎬᏱ, 

ᎦᏅᎨ ᎤᏔᏂᏓ ᎢᎾᏓ. 

 

ᎤᏁᎷᏁ ᎠᏂᏍᎦᎡᎲᎢ, ᏓᏃᏱᏁᎲ ᏚᏃᎰᏎᎴ.  ᎤᎾᏏᏅᏎ, ᎤᎾᎪᏙᏍᏓᏁ ᎢᎾᏓ.  

ᎤᏍᎦᏎᏗ ᏚᏙᏪᎴ.  ᏥᎦᎵᎰ ᎢᏳᏍᏗ ᏄᏛᏁ.  ᏅᏯ ᏚᏂᏅᏗᏍᏓᏁ.  ᎤᏍᎦᏃᎵ ᎤᎵᏖᎸᏁ.  

ᎨsdᎢ ᎪᎰᏍᏗ ᏯᏂᏁᎮ ᎤᏂᎯᏍᏙᏗ. 

 

ᎪᎰᏍᏗ ᎠᏍᏆᏂᎪᏙᏗ ᏭᏂᎶᏎ.  ᎠᏍᏚᎩᏍᏗ ᎤᏂᏴᏩᏛᎮ - ᎦᏅᎯᏓ, ᏔᎷᎩᏍᎩ 

ᎪᏒᏓᏅ.  ᎤᏒᏙᏂ ᎠᏓ ᎤᏂᏴᏩᏛᎮ.  ᏍᎩᏃ ᏚᏂᏅᏎ ᎢᎾᏓ ᏗᎦᏅᎬ ᎢᏗᏣ, ᎠᏍᎪᎵᏃ 

ᎤᏁᎯᏍᏙᏗ ᎤᏁᎵᏎ. 

 

Ꮟ ᏐᏉ ᎢᏳᏩᎫᏗ ᏭᏂᎷᏣ ᎠᏓᏁᎸ, ᏗᎦᎳᏛ ᏭᏂᎪᏩᏛᎮ ᎤᏔᏂᏓ ᏅᏯ.  ᏣᎵ ᎤᏌᎵᏓᏁ 

ᎤᏔᏂᏓ ᏅᏯ, ᏔᎷᎩᏍᎩ ᎠᏍᏚᎩᏍᏗ ᎬᏗ ᏍᏗᏫ ᎤᏪᏏᏔᏁ ᎤᏔᏂᏓ ᎢᎾᏓ ᎠᏍᎪᎵ. 

ᎤᏔᏂᏓ ᎢᎾᏓ ᎤᏍᎦᏎᏗ ᎤᏦᏔᎮ ᏃᎴ ᎤᏩᏂᏍᏓᏂᏙᎴ, ᎤᏔᎶᎩᏍᎨ.  ᎦᎸᎳᏗᏣ 

ᏩᏚᎧᏃᏁ ᏅᏯ ᏗᎪᎰᏍᎬ.  ᎤᏍᎫᏴ ᎤᏭᏓᎩᏍᏓᏁ ᎠᏍᏚᎩᏍᏗ.  ᎤᏂᎦᎸᏍᏓᏅ, ᎢᎾᏓ 

ᎠᏦᏫᏎᏍᎨ ᎠᏥᏂᏴᎲ. 

 

ᏍᏗᏫ ᏚᏓᎵᏴᎮ ᎠᏁᎸᏗᏍᎬ ᎣᏍᏓ ᎤᏂᏴᏗ, ᎦᏛᎲ ᏗᏁ ᎤᎾᏰᎶᎴ.  ᏣᎵ ᏃᎴ ᏍᏗᏫ 

ᏚᏂᏁᏤᎴ ᎢᏴ ᏗᏗᏳᎾᎴᏗ.  Ꮓ ᏣᎵ ᎤᎩᏒᏎ ᎤᎵᏍᏙᏗ.  ᎦᎵᏦᏕ ᏧᏅᎪᏤ ᎦᎸᎳᏗ ᎢᏗᎦᏘ 

ᏗᎳᏑᎶ ᏧᎳᏑᎵ, ᎪᎢ ᎦᏂᏤᎮ, ᏃᎴ ᎦᏅᎯᏓ ᎠᏰᎳᏍᏗ ᎦᏁᎮ.  ᏍᏗᏫ ᎠᏥᏁᏤᎵ ᎤᏂᏴᏗ 

ᎢᎾᏓ ᎪᎢ ᎠᏍᏚᏥᏍᎬ ᎢᏳᎯ. 

 

ᎢᎾᏓ ᎤᏙᏲ ᏥᎨᏐ ᏧᏂᎦᎸᏍᏓᏁ ᏚᏴᎯᎲ ᎠᏒᎬ ᎪᎢ.  ᎤᏚᏓᎳᎩᏍᏓᎾ, ᎾᎥ ᏅᏲᎯ ᎢᏗᏣ 

ᏭᏓᏂᏏᏅᏍᏓᏁ.  ᏍᏗᏫ ᎤᏚᎵᏍᎨ ᏭᏥᏍᏓᎵᏗ, ᎠᏎᏃ ᏣᎵ ᎤᏅᏍᏓᏕᎴ. 

 

“ᎤᏙᏳᎾᏏ ᏰᎵ ᏓᏓᏁᎸ ᏱᏓᏥᏍᏓᎵᎩ,” ᎤᏛᏁ. 

 

ᏍᏗᏫ ᎤᏩᏒ ᎠᏓᏅᏖᏍᎬ ᎣᎯᏍᏗ ᎡᎵᏍᎨ. 

 

“Ꮟ ᎠᏍᎪᎵ ᏫᎯᏳᏓᎸᎥᎦ,” ᎤᏛᏁ ᏣᎵ. 

 

ᎠᏓ ᎬᏗ ᏭᏂᏴᎮ ᎢᎾᏓ ᎠᏍᎪᎵ, Ꮓ ᎤᏲᎯ ᎦᏙ ᏫᏄᏩᏁᎴ.  ᎠᏎᎪᎩᏓ ᎨᏒ ᎢᎾᏓ, ᏣᎵ 

ᎤᎳᏏᏂᏗ ᎾᎥ ᏭᎷᏤ.  ᎠᏯᏛᎥ ᎦᏅᎯᏓ ᎠᏰᎳᏍᏗ ᎬᏗ, ᎢᏴ ᎤᏌᎵᏓᏁ, ᎠᏓ ᏓᏓᏧᎬ 

ᏭᏓᎩᏅᏎᎢ. 

 

“Ꭷ,” ᎤᏛᏁ, “ᎢᎾᎵᏍᏓᏴᎯ.” 

 

ᏍᎩᏴ ᎠᏓᎴᏂᏍᎩ, ᎠᏥᎨᏳ ᏣᎵ ᎠᏃᏎᎮᎢ - ᎠᏍᎦᎡ ᏂᎨᏒ ᏗᎵᎯ ᎭᎾ ᎦᏚᎲ ᎡᎯ.  ᏍᎩᏃ 

ᎢᎾᏓ ᎨᏍᏗ ᎯᎸᎯᏳ ᏔᎵᏁ ᏳᏂᎪᎮ ᎠᎴ ᏳᎾᏛᎪᏓᏁᎢ. 

 


